
O‘ZBEKISTONDA BUDJET XARAJATLARINING 
SAMARADORLIGINI OSHIRISHDA DAVLAT 
FUQAROLIK XIZMATI XODIMLARI MEHNATIGA 
HAQ TO‘LASH TIZIMINING AMALIY HOLATI VA 
KO‘RSATKICHLARI
Oqiljonov Azizjon Olimjon o‘g‘li 
Toshkent davlat iqtisodiyot universiteti 
mustaqil tadqiqotchisi

Annotatsiya. Maqolada O‘zbekistonda davlat fuqarolik xizmati xodimlari mehnatiga haq to‘lash tizimining 
amaliy holati, budjet xarajatlari tarkibidagi o‘rni va samaradorlikka ta’siri IMRAD yondashuvi asosida tahlil qilindi. 
Tadqiqotda 2024–2025-yillarning I choragidagi budjet xarajatlari, ish haqi xarajatlari ulushi hamda mehnatga haq 
to‘lash tizimining institutsional va amaliy jihatlari tahlil qilindi. Natijalar ish haqi xarajatlari ulushining ortishi inson 
kapitaliga yo‘naltirilayotgan resurslar kengayayotganini ko‘rsatadi. Shu bilan birga, xarajatlar samaradorligini oshirish 
uchun KPI, xizmat sifati indikatorlari, raqamli monitoring va ichki audit mexanizmlarini kuchaytirish zarurligi asoslandi.

Kalit so‘zlar: budjet xarajatlari, davlat fuqarolik xizmati, mehnatga haq to‘lash, ish haqi fondi, KPI, budjet 
samaradorligi, raqamli monitoring, davlat boshqaruvi.

Аннотация. В статье на основе подхода IMRAD проанализированы современное состояние 
системы оплаты труда государственных гражданских служащих в Узбекистане, её место в структуре 
бюджетных расходов и влияние на эффективность использования бюджетных средств. В исследовании 
рассмотрены показатели бюджетных расходов за I квартал 2024–2025 годов, доля расходов на оплату 
труда, а также институциональные и практические проблемы системы оплаты труда государственных 
гражданских служащих. Полученные результаты свидетельствуют о том, что увеличение доли расходов 
на оплату труда отражает расширение объёмов ресурсов, направляемых на развитие человеческого 
капитала. Вместе с тем обоснована необходимость усиления механизмов KPI, показателей качества 
государственных услуг, цифрового мониторинга и внутреннего аудита в целях повышения эффективности 
бюджетных расходов.

Ключевые слова: бюджетные расходы, государственная гражданская служба, оплата труда, 
фонд оплаты труда, KPI, эффективность бюджетных расходов, цифровой мониторинг, государственное 
управление.

Abstract. The article analyzes the practical state of the remuneration system for civil servants in Uzbekistan, 
its role in the structure of budget expenditures, and its impact on public expenditure efficiency using the IMRAD 
approach. The study evaluates budget expenditures and wage costs for the first quarters of 2024 and 2025, 
identifying institutional and practical constraints. The findings indicate that the growing share of wage costs 
reflects increasing investment in human capital, while emphasizing the need to link remuneration to KPIs, 
service quality indicators, digital monitoring, and internal audit mechanisms.

Keywords: budget expenditures, civil service, remuneration system, wage fund, KPI, budget efficiency, 
digital monitoring, public administration.

K I R I S H
Davlat fuqarolik xizmati xodimlari mehnatiga haq to‘lash tizimi davlat boshqaruvi samaradorligini ta’minlovchi 

muhim moliyaviy-iqtisodiy mexanizmlardan biridir. Mazkur tizim faqat lavozim maoshini to‘lash jarayoni bilan 
cheklanmaydi, balki davlat organlari faoliyatining natijadorligi, kadrlar barqarorligi, ijro intizomi, xizmat sifati 
va budjet mablag‘laridan oqilona foydalanish darajasi bilan bevosita bog‘liqdir. O‘zbekiston sharoitida davlat 
budjeti xarajatlari tarkibida mehnatga haq to‘lash xarajatlarining salmoqli o‘rin egallashi mazkur yo‘nalishni 
chuqur tahlil qilish zaruratini kuchaytiradi. Ayniqsa, ish haqi xarajatlarini oddiy joriy sarf sifatida emas, balki 

inson kapitaliga yo‘naltirilgan investitsiya va davlat boshqaruvi sifatini oshiruvchi moliyaviy vosita sifatida 
baholash dolzarb ahamiyat kasb etadi.

Tadqiqotning maqsadi O‘zbekistonda budjet xarajatlari samaradorligini oshirishda davlat fuqarolik xizmati 
xodimlari mehnatiga haq to‘lash tizimining amaliy holatini tahlil qilish va uning samaradorligini oshirishga 
qaratilgan ilmiy-amaliy takliflarni asoslashdan iborat.

M A V Z U G A  O I D  A D A B I Y O T L A R  S H A R H I
Davlat budjeti xarajatlari samaradorligini oshirish masalasi iqtisodiy adabiyotlarda davlat moliyasini 

boshqarish, resurslarni oqilona taqsimlash va natijaga yo‘naltirilgan budjetlashtirish yondashuvlari bilan uzviy 
bog‘liq holda o‘rganiladi. O‘zbekiston Respublikasining Budjet kodeksi hamda 2025-yil uchun Davlat budjeti 
to‘g‘risidagi qonunlarda budjet mablag‘laridan maqsadli va samarali foydalanish tamoyillari belgilangan bo‘lib, bu 
davlat organlari xarajatlari tarkibida mehnatga haq to‘lash tizimini alohida tahlil qilish zaruratini yuzaga keltiradi. 
Ayniqsa, ish haqi xarajatlarining budjet xarajatlaridagi ulushi yuqori bo‘lgan sharoitda mazkur xarajatlarni oddiy 
joriy sarf sifatida emas, balki inson kapitali va boshqaruv samaradorligiga yo‘naltirilgan investitsiya sifatida 
baholash muhim ahamiyat kasb etadi.

Davlat fuqarolik xizmati sohasidagi ilmiy va amaliy manbalarda mehnatga haq to‘lash tizimi xodimlar 
motivatsiyasi, kadrlar barqarorligi, xizmat sifati va ijro intizomini ta’minlovchi muhim institutsional mexanizm sifatida 
talqin etiladi. OECD/SIGMA tadqiqotlarida davlat boshqaruvida ish haqi tizimini isloh qilishda lavozim murakkabligi, 
kompetensiya, natijadorlik va shaffof rag‘batlantirish mezonlarini uyg‘unlashtirish zarurligi ta’kidlanadi. Ushbu 
yondashuv O‘zbekiston sharoitida ham dolzarb bo‘lib, davlat fuqarolik xizmati xodimlari mehnatiga haq to‘lashda 
asosiy maosh, ustama va mukofotlarni yagona mezonlar asosida shakllantirish zaruratini asoslaydi.

Mavjud tadqiqotlar shuni ko‘rsatadiki, mehnatga haq to‘lash tizimining samaradorligi faqat ish haqi 
miqdorining oshishi bilan emas, balki uning KPI, xizmat sifati indikatorlari, raqamli monitoring va ichki audit 
mexanizmlari bilan bog‘lanish darajasi orqali belgilanadi. Shu nuqtai nazardan, davlat fuqarolik xizmatida 
natijadorlikka asoslangan, adolatli va shaffof haq to‘lash modelini shakllantirish budjet xarajatlarining 
maqsadliligini kuchaytiradi, xodimlar faoliyatini baholashda subyektivlikni kamaytiradi hamda davlat xizmatlari 
sifatini oshirishga xizmat qiladi.

T A D Q I Q O T  M E T O D O L O G I YA S I
Tadqiqotda iqtisodiy-statistik tahlil, qiyosiy tahlil, tarkibiy tahlil, dinamik tahlil va ekspert baholash usullaridan 

foydalanildi. Tahlil uchun 2024–2025-yillarda davlat budjeti xarajatlari va ish haqi xarajatlari dinamikasi, 
2025-yilning I choragi ijro ko‘rsatkichlari hamda mehnatga haq to‘lash tizimining institutsional muammolari 
asos qilib olindi. Metodologik jihatdan 2025-yilning I choragi ko‘rsatkichlari amaliy ijro ma’lumotlari sifatida 
talqin qilindi. Bu yondashuv prognoz va real ijro ma’lumotlarini chalkashtirmasdan, budjet xarajatlari tarkibidagi 
o‘zgarishlarni baholash imkonini beradi. Baholash mezonlari sifatida jami davlat budjeti xarajatlari hajmi, 
mehnatga haq to‘lash xarajatlari miqdori, ish haqi xarajatlarining jami budjet xarajatlaridagi ulushi, o‘sish sur’ati, 
KPI qamrovi, raqamli monitoring va ichki audit mexanizmlarining mavjudligi tanlandi.

T A H L I L  V A  N A T I J A L A R
Tahlillar shuni ko‘rsatadiki, davlat fuqarolik xizmati xodimlari mehnatiga haq to‘lash xarajatlari davlat budjeti 

xarajatlari tarkibida muhim o‘rin egallaydi. 2025-yilning I choragida davlat budjeti xarajatlari 77 406,9 mlrd 
so‘mni tashkil etib, 2024-yilning mos davriga nisbatan 10,0 foizga oshgan. Shu davrda ish haqi xarajatlari 30 
670,1 mlrd so‘mga yetib, 14,3 foizga ko‘paygan.

1-jadval
2024 va 2025-yillar I choragida Davlat budjeti xarajatlari tarkibida ish haqi xarajatlari1

Ko‘rsatkich 2024-yil I chorak 2025-yil I chorak Farq O‘sish, %

Jami xarajatlar, mlrd so‘m 70 339,60 77 406,90 7 067,30 10

Ish haqi xarajatlari, mlrd so‘m 26 825,50 30 670,10 3 844,60 14,3

Ish haqi ulushi, % 38,1 39,6 1,5 foiz bandi –

1	  Manba: O‘zbekiston Respublikasi Iqtisodiyot va moliya vazirligi hamda Hukumat portali ochiq ma’lumotlari asosida muallif hisob-
kitoblari.

2025-yilning I choragida davlat budjeti xarajatlari hajmi 77 406,9 mlrd so‘mni tashkil etib, 2024-yilning mos 
davriga nisbatan 10,0 foizga oshganligini ko‘rsatadi. Ish haqi xarajatlari 30 670,1 mlrd so‘mga yetib, 14,3 foizga 
o‘sgan. Natijada ish haqi xarajatlarining jami budjet xarajatlaridagi ulushi 38,1 foizdan 39,6 foizga ko‘tarilgan. Bu 
holat davlat budjeti xarajatlari tarkibida inson kapitaliga yo‘naltirilayotgan mablag‘lar ulushi ortib borayotganligini 
anglatadi. Shu bilan birga, ish haqi xarajatlari ulushining o‘sishi davlat fuqarolik xizmati xodimlari faoliyatini 
natijadorlik indikatorlari asosida baholash, KPI tizimini keng joriy etish hamda budjet mablag‘laridan foydalanish 
samaradorligini oshirish zaruratini kuchaytiradi. Tendensiya mehnatga haq to‘lash tizimini natijaga yo‘naltirilgan 
boshqaruv tamoyillari asosida takomillashtirishning dolzarbligini tasdiqlaydi (1-jadval).

1-rasm. 2024 va 2025-yillar I choragida ish haqi xarajatlari qiyosiy tahlili2

2025-yilning I choragida ish haqi xarajatlari 30 670,1 mlrd so‘mni tashkil etib, 2024-yilning mos davriga 
nisbatan 14,3 foizga oshgan. Bu davlat budjeti xarajatlari tarkibida mehnatga haq to‘lash xarajatlarining ulushi 
ortib borayotganligini ko‘rsatadi. Bu esa davlat fuqarolik xizmatida ish haqi xarajatlarini natijadorlik, xizmat 
sifati va KPI ko‘rsatkichlari bilan bog‘lash hamda budjet mablag‘laridan foydalanish samaradorligini oshirish 
zaruratini kuchaytiradi. Tadqiqot nuqtai nazaridan ushbu tendensiya natijadorlikka asoslangan mehnatga haq 
to‘lash mexanizmlarini joriy etishning dolzarbligini tasdiqlaydi (1-rasmga qarang).
2-jadval
Asosiy maosh va qoʻshimcha toʻlovlar nisbatidagi muammolarning oqibatlari3

Muammo Amaliy oqibat Takomillashtirish zarurati

Asosiy maosh ulushini oshirish 
zarurati

Xodim daromadi barqarorligini kuchaytirish 
va ustamalar rolini tartibga solish zarurati 

yuzaga keladi

Lavozim maoshini tayanch element 
sifatida kuchaytirish

Ustamalar mezonlarini 
aniqlashtirish zarurati

Baholashda subyektiv yondashuv ehtimoli 
yuzaga keladi

Ustamalarni yagona mezonlar asosida 
belgilash

Mukofotlarni natijadorlik 
mezonlari bilan bogʻlash zarurati

Budjet mablagʻlarini natijadorlikka 
yoʻnaltirilgan ragʻbatlantirish asosida 

taqsimlash zarurati yuzaga keladi

Mukofotlarni KPI va xizmat sifati 
indikatorlari bilan bogʻlash

Idoralar kesimida farqlanish Bir xil vazifadagi xodimlar daromadida 
nomutanosiblik yuzaga keladi

Lavozimlar murakkabligini qayta 
baholash

Fiskal prognozlashdagi 
murakkablik

Ish haqi fondini rejalashtirish aniqligi 
pasayadi

Oʻrta muddatli budjetlashtirish bilan 
integratsiyalash

2	  Manba: O‘zbekiston Respublikasi Iqtisodiyot va moliya vazirligining Davlat budjeti ijrosi bo‘yicha rasmiy ma’lumotlari asosida muallif 
tomonidan tuzilgan.

3	  Manba: muallif tomonidan tadqiqot maqsadidan kelib chiqib ishlab chiqilgan.

Asosiy maosh va qo‘shimcha to‘lovlar nisbatidagi nomutanosibliklarning amaliy oqibatlari yoritilgan. 
Jadvaldan ko‘rinadiki, sosiy maosh ulushini oshirish zarurati xodim daromadining barqarorligini pasaytirib, 
ustama va mukofotlarga qaramlikni kuchaytiradi. Bu holat mehnatga haq to‘lash tizimida adolatlilik va prognozlash 
imkoniyatlarini cheklaydi. Ustamalar mezonlarining aniq belgilanmaganligi esa subyektiv qarorlar qabul 
qilinishiga, xodimlar o‘rtasida baholash mezonlariga nisbatan savollar yuzaga kelishi mumkin. Mukofotlarning 
bevosita natijadorlik bilan bog‘lanmaganligi budjet mablag‘larining natijadorlikka yo‘naltirilgan sarflanishini 
yanada kuchaytirish zaruratini ko‘rsatadi. Shuningdek, idoralar kesimida ish haqi tarkibining farqlanishi bir xil 
vazifani bajarayotgan xodimlar daromadida nomutanosiblikni yuzaga keltiradi. Bu esa kadrlar motivatsiyasi va 
davlat xizmatining jozibadorligiga to‘liq erishishga cheklov yaratadi. Fiskal prognozlashdagi murakkablik esa ish 
haqi fondini aniq rejalashtirishni qiyinlashtirib, budjet xarajatlarining barqaror boshqarilishiga takomillashtirish 
zaruratini yuzaga keltiradi. Jadval mehnatga haq to‘lash tizimida asosiy maoshni tayanch element sifatida 
kuchaytirish, ustama va mukofotlarni yagona mezonlar hamda KPI ko‘rsatkichlari bilan bog‘lash zarurligini 
ko‘rsatadi. Bu yondashuv budjet mablag‘larining maqsadli, shaffof va natijador sarflanishini ta’minlashga xizmat 
qiladi (2-jadvalga qarang).

Davlat fuqarolik xizmatida mehnatga haq to‘lash tizimini takomillashtirishning asosiy shartlaridan biri ish 
haqi, ustama va rag‘batlantirish to‘lovlarini xodim faoliyati natijalari bilan bog‘lashdir. Biroq KPI ko‘rsatkichlarini 
ishlab chiqish, ularni xodimning real vakolatlari bilan moslashtirish va natijalarni rag‘batlantirish to‘lovlariga 
integratsiya qilish jarayonida metodologik cheklovlar mavjud. KPI tizimini yanada rivojlantirish zarurati, avvalo, 
barcha lavozimlar uchun bir xil miqdoriy mezonlarni qo‘llashga urinishda namoyon bo‘ladi. Davlat fuqarolik 
xizmatida ayrim lavozimlar natijasi hujjatlar soni, murojaatlar muddati yoki xizmatlar hajmi bilan o‘lchanishi 
mumkin, biroq tahliliy va normativ faoliyat uchun sifat indikatorlari ham zarur. Agar KPI tizimi xodimning real 
vakolatlari, ish jarayonining murakkabligi va davlat organining funksional vazifalari bilan bog‘lanmasa, xodimlar 
real natijaga emas, formal ko‘rsatkichlarni bajarishga intiladi.

2-rasm. Mehnatga haq toʻlash tizimi samaradorligiga taʼsir etuvchi omillar ulushi4

Davlat fuqarolik xizmatida mehnatga haq to‘lash tizimining samaradorligiga muhim ta’sir ko‘rsatuvchi 
omil institutsional muvofiqlashtirishni kuchaytirish zarurati bo‘lib, uning ulushi 24 foizni tashkil etgan. Bu holat 
mehnatga haq to‘lashning yagona metodologiyasi va standartlarini yanada rivojlantirish zarurati bilan izohlanadi. 
Ikkinchi o‘rinda KPI tizimini yanada rivojlantirish zarurati (22 foiz) qayd etilgan bo‘lib, xodimlar faoliyatini 
natijadorlik asosida baholash mexanizmlarining yetarli darajada rivojlanmaganligini ko‘rsatadi. Shuningdek, 
ustamalar ulushi bilan bog‘liq muammolar 18 foizni tashkil etib, ish haqi tarkibida qo‘shimcha to‘lovlarning 
yuqori ulushi asosiy maoshning rag‘batlantiruvchi rolini pasaytirayotganini anglatadi. Shaffoflik mexanizmlarini 
kuchaytirish zarurati (15 foiz) hamda kompetensiyalarni baholash tizimini takomillashtirish ehtiyoji (12 foiz) 
mehnatga haq to‘lashda baholash jarayonida yagona mezonlarni kuchaytirish zaruratini yuzaga keltiradi. 
Raqamli monitoringning yetarli darajada rivojlanmaganligi esa 9 foiz ulush bilan eng past ko‘rsatkichni qayd 

4	  Manba: muallif tomonidan ekspert baholash va tizimli tahlil asosida shakllantirilgan.

etgan bo‘lsa-da, nazorat va hisobdorlik tizimlarini takomillashtirishda muhim omil hisoblanadi. Natijalar davlat 
fuqarolik xizmatida mehnatga haq to‘lash tizimini takomillashtirishda institutsional islohotlar, KPI asosidagi 
baholash tizimi hamda raqamli monitoring vositalarini joriy etish ustuvor yo‘nalish bo‘lishi lozimligini ko‘rsatadi 
(2-rasmga qarang).

3-rasm. Muammolarning budjet samaradorligi, kadrlar 
barqarorligi, xizmat sifati va shaffoflikka taʼsir matritsasi5

Davlat fuqarolik xizmatida mehnatga haq to‘lash tizimiga ta’sir etuvchi muammolarning budjet samaradorligi, 
kadrlar barqarorligi, xizmat sifati va shaffoflikka ta’sir intensivligi 1–5 ballik shkalada baholangan. Tahlil natijalariga 
ko‘ra, institutsional nomutanosiblik va shaffoflik mexanizmlarini kuchaytirish zarurati budjet samaradorligiga 
eng yuqori darajada (5 ball) salbiy ta’sir ko‘rsatmoqda. KPI tizimining yetarli darajada rivojlanmaganligi esa 
kadrlar barqarorligiga (5 ball), ustamalar ulushi bilan bog‘liq muammolar xizmat sifati ko‘rsatkichlariga (5 ball), 
kompetensiyalarni baholashdagi kamchiliklar esa shaffoflikka (5 ball) eng kuchli ta’sir etuvchi omillar sifatida 
namoyon bo‘lgan. Shuningdek, aksariyat omillar bo‘yicha 4 ballik baholar ustunlik qilishi muammolarning o‘zaro 
bog‘liqligini va mehnatga haq to‘lash tizimining turli jihatlariga sezilarli ta’sir ko‘rsatayotganligini anglatadi. 
Natijalar davlat fuqarolik xizmatida KPI asosidagi baholash tizimini rivojlantirish, shaffoflikni oshirish hamda 
institutsional mexanizmlarni takomillashtirish budjet xarajatlari samaradorligini oshirishning muhim omillari 
ekanligini ko‘rsatadi (3-rasmga qarang).

5	  Manba: Muallif tomonidan tadqiqot jarayonida aniqlangan muammolarni budjet samaradorligi, kadrlar 
barqarorligi, xizmat sifati va shaffoflik ko‘rsatkichlari bo‘yicha ekspert baholash usuli asosida tuzilgan.

3-jadval
Institutsional va amaliy muammolarni baholash indikatorlari6

Indikator Mazmuni Talqini

Ichki adolat indeksi Bir xil murakkablikdagi lavozimlar bo‘yicha 
haq to‘lash farqi

Farqning pastligi — adolat 
darajasining yuqoriligini anglatadi

Ustama barqarorligi 
ko‘rsatkichi

Ustama va mukofotlarning umumiy 
daromaddagi ulushi

Haddan tashqari yuqori ulush - 
e’tibor talab qiluvchi holat

KPI qamrovi KPI bilan baholanayotgan lavozimlar ulushi Yuqori qamrov - yuqori 
natijadorlik

Shaffoflik ko‘rsatkichi Mukofotlash mezonlarining xodimlar uchun 
ochiqligi Ochiqlik oshsa ishonch kuchayadi

Raqamli monitoring 
darajasi

Baholash va haq to‘lash jarayonining 
avtomatlashtirilishi

Avtomatlashtirish subyektivlikni 
kamaytiradi

Kadrlar almashinuvi Yil davomida davlat xizmatini tark etgan 
xodimlar ulushi

Yuqori ko‘rsatkich - motivatsiya 
muammosi

Yuqorida tahlil qilingan muammolar o‘zaro bog‘liq bo‘lib, ularning har biri alohida emas, balki yagona 
tizim sifatida hal etilishi lozim. Masalan, KPI tizimini joriy etish shaffoflik va raqamli monitoring bilan qo‘llab-
quvvatlanmasa, u amaliy natijadorlikni to‘liq aks ettirmasligi mumkin. Muallif fikricha, mehnatga haq to‘lash 
tizimini takomillashtirishga to‘sqinlik qilayotgan muammolarni bartaraf etishda bosqichma-bosqich yondashuv 
zarur. Avvalo, lavozimlar va mavjud to‘lovlar inventarizatsiya qilinadi, keyin lavozim murakkabligi baholanadi, 
so‘ng KPI va kompetensiya indikatorlari ishlab chiqiladi. Bunday yondashuv davlat budjeti xarajatlarini oddiy 
moliyalashtirish amaliyotidan natijaga yo‘naltirilgan boshqaruv mexanizmiga aylantiradi. Natijada mehnatga 
haq to‘lash xarajatlari davlat xizmatlari sifati va boshqaruv samaradorligini oshirishga xizmat qiladi.

Olingan natijalar shuni ko‘rsatadiki, davlat fuqarolik xizmati xodimlari mehnatiga haq to‘lash xarajatlari 
davlat budjeti tarkibida faqat ijtimoiy majburiyat sifatida emas, balki davlat boshqaruvi samaradorligini oshirishga 
xizmat qiluvchi strategik moliyaviy vosita sifatida qaralishi lozim. Ish haqi xarajatlari ulushining 39,6 foizga 
yetgani bu xarajatlarning budjet siyosatidagi ahamiyatini kuchaytiradi. Biroq bunday xarajatlar samaradorligi 
faqat ularning miqdoriy o‘sishi bilan emas, balki davlat xizmatlari sifati, ijro intizomi, xodimlar motivatsiyasi, 
kadrlar barqarorligi va fuqarolarga ko‘rsatilayotgan xizmatlar natijadorligi bilan belgilanadi. Shu bois lavozim 
maoshi xodim daromadining barqaror tayanch elementi sifatida kuchaytirilishi, ustama va mukofotlar yagona, 
shaffof va o‘lchab bo‘ladigan mezonlar asosida belgilanishi, KPI tizimi esa har bir lavozimning real vakolatlari 
va funksional vazifalari bilan bog‘lanishi zarur.

4-rasm. Natijadorlikka asoslangan haq to‘lashning konseptual modeli7

6	  Manba: Muallif tomonidan tadqiqot maqsadidan kelib chiqib, natijadorlikka asoslangan boshqaruv, ichki adolat, KPI, shaffoflik va 
raqamli monitoring yondashuvlari asosida ishlab chiqilgan.

7	  Manba: Muallif tomonidan OECD/SIGMA, Singapur va Janubiy Koreya tajribalari hamda tadqiqot natijalari asosida ishlab chiqilgan.

Taklif etilayotgan modelning mantiqiy ketma-ketligi aks ettirilgan. Muallif fikricha, lavozim bahosi asosiy 
maoshning adolatli shakllanishiga, KPI va kompetensiya indikatorlari rag‘batlantirishning natijaga bog‘lanishiga, 
raqamli monitoring va ichki audit esa budjet mablag‘lari maqsadliligi hamda shaffofligini ta’minlashga xizmat qiladi.

5-rasm. 2026–2030-yillarda kutilayotgan samaradorlik indikatorlari

Prognoz indikatorlari natijadorlikka asoslangan model bosqichma-bosqich joriy etilganda, KPI qamrovi, 
raqamli monitoring va shaffoflik darajasi izchil oshishini ko‘rsatadi. Bu esa budjet mablag‘laridan foydalanishning 
maqsadliligini kuchaytiradi hamda mehnatga haq to‘lash tizimini natijaga yo‘naltirilgan boshqaruv instrumentiga 
aylantiradi.

X U L O S A  V A  T A K L I F L A R
Tadqiqot natijalari O‘zbekistonda davlat fuqarolik xizmati xodimlari mehnatiga haq to‘lash tizimi budjet 

xarajatlari samaradorligini oshirishda muhim institutsional omil ekanligini ko‘rsatdi. 2025-yilning I choragida ish 
haqi xarajatlarining jami budjet xarajatlaridagi ulushi 39,6 foizga yetgani mazkur yo‘nalishning fiskal ahamiyatini 
yanada kuchaytiradi.

Shu bilan birga, ish haqi xarajatlari hajmining o‘sishi budjet samaradorligini avtomatik ta’minlamaydi. 
Buning uchun mehnatga haq to‘lash tizimi lavozim murakkabligi, xodim kompetensiyasi, KPI, xizmat sifati, 
raqamli monitoring va ichki audit bilan uzviy bog‘lanishi zarur.

Maqolada asoslanganidek, davlat fuqarolik xizmatida mehnatga haq to‘lash tizimini takomillashtirishning 
asosiy yo‘nalishi natijadorlikka asoslangan, shaffof, adolatli va fiskal jihatdan asoslangan modelni 
shakllantirishdan iborat. Bunday model budjet mablag‘laridan maqsadli foydalanish, xodimlar motivatsiyasini 
oshirish, kadrlar barqarorligini ta’minlash va davlat xizmatlari sifatini yaxshilashga xizmat qiladi.

